
ІНСТРУКЦЫЯ  
аб парадку арганізацыі і правядзення ў 
2026 годзе абласнога  конкурсу на 
лепшыя дасягненні ў сферы  культуры 

 
 

1. Дадзеная Iнструкцыя вызначае парадак арганiзацыi i правядзення 
ў 2026 годзе абласнога конкурсу на лепшыя дасягненнi ў сферы культуры 
(далей – конкурс). 

2. Конкурс праводзiцца з мэтай: 
стымулявання дзейнасцi работнiкаў сферы культуры; 
вызначэння найбольш значных культурных праектаў i 

адукацыйных праграм у сферы культуры; 
вывучэння, абагульнення і распаўсюджвання перадавога вопыту 

арганізацый культуры, устаноў адукацыі ў сферы культуры; 
выяўлення лепшых дасягненняў у сферы культуры; 
развіцця бібліятэчнай і музейнай справы; 
актывiзацыi творчай iнiцыятывы i iнтэлектуальнага патэнцыялу 

спецыялiстаў сферы культуры, майстроў народнай творчасцi. 
3. Арганiзатарам конкурсу з'яўляецца  аблвыканкам. 
4. Конкурс праводзіцца па наступных намінацыях: 
сярод дзяржаўных устаноў культуры i ўстаноў адукацыі ў сферы 

культуры: 
”Лепшая ўстанова культуры па арганізацыі пазастацыянарнага 

абслугоўвання насельніцтва“;  
”Лепшы Цэнтр, Дом рамёстваў“;  
”Лепшы раённы (гарадскi) Дом культуры“;  
”Лепшы сельскi Дом культуры“;  
”Лепшая раённая (гарадская) бiблiятэка“;  
”Лепшая сельская бiблiятэка“;  
”Лепшая дзiцячая бiблiятэка“;  
”Лепшы музей (фiлiял музея)“;  
”Лепшая музычная школа (школа мастацтваў)“;  
сярод работнiкаў дзяржаўных устаноў культуры, устаноў адукацыі 

ў сферы культуры: 
”Лепшы майстар традыцыйных рамёстваў“;  

”Лепшы клубны работнiк“;  
”Лепшы музейны работнiк“;  
”Лепшы бiблiятэчны работнiк“;  
”Лепшы артыст фiлармонii“;  
”Лепшы артыст тэатра“;  
”За педагагiчныя дасягненнi“. 
5. Удзельнiкамi конкурсу могуць быць работнiкi дзяржаўных 

устаноў культуры, адукацыi ў сферы культуры і дзяржаўныя ўстановы 
культуры, адукацыi ў сферы культуры Віцебскай вобласці. 

6. Вылучэнне кандыдатаў на ўдзел у конкурсе здзяйсняецца 
гарадскiмi i раённымi выканаўчымi камiтэтамi, для ўстаноў абласнога 
падпарадкавання – кiраўнiцтвам абласных устаноў. 

Па кожнай намiнацыi ад горада, раёна або абласной установы можа 
быць вылучана не больш за адну кандыдатуру. 

 Паўторнае вылучэнне пераможцаў на ўдзел у конкурсе можа 
здзяйсняцца не раней чым праз пяць гадоў. 

7. Гарадскімі, раённымі выканаўчымі камітэтамі, абласнымі 
ўстановамі на адрас упраўлення культуры аблвыканкама высылаюцца                
да 5 верасня 2026 г. на ўдзельнікаў конкурсу сярод работнiкаў 
дзяржаўных устаноў культуры, устаноў адукацыі ў сферы культуры,  да 
10 студзеня 2027 г. на ўдзельнікаў конкурсу сярод устаноў культуры i 
ўстаноў адукацыі ў сферы культуры наступныя дакументы: 

хадайнiцтва; 
характарыстыка на ўдзельніка конкурсу; 
буклеты, фатаграфii, друкаваныя выданнi, аўдыёвiдэёматэрыялы, 

копіі дыпломаў, водгукi ў друку, сцэнарыі (пры наяўнасці). 
 У характарыстыцы ўдзельніка конкурсу неабходна адлюстраваць 

інфармацыю аб выкарыстанні інавацыйных падыходаў да справы, 
значных творчых дасягненнях, рэалізаваных творчых праектах, для 
дзяржаўных устаноў культуры і ўстаноў адукацыi ў сферы культуры – 
таксама аб выкананні паказчыкаў па асноўным накірунку дзейнасці, 
выкананні плана платных паслуг насельніцтву. 

8. Для вызначэння пераможцаў конкурсу ствараецца абласная 
камiсiя. Склад каміссіі зацвярджаецца распараджэннем намесніка 
старшыні аблвыканкама, які курыруе сферу культуры.  

9. Крытэрыямі ацэнкі дзейнасці ўдзельнікаў конкурсу з'яўляюцца:  
для Дамоў (Цэнтраў) культуры, клубаў: 
высокі ўзровень праведзеных культурных мерапрыемстваў, 

творчыя праекты, рэалізаваныя ўстановай, колькасць мерапрыемстваў, 
праведзеных за год у разлiку на аднаго творчага работнiка; сярэдняя 
колькасць наведвальнiкаў на адным мерапрыемстве; колькасць клубных 

фармiраванняў у разлiку на аднаго творчага работнiка; сярэдняя 
колькасць удзельнiкаў у адным фармiраваннi; працэнт ахопу 
насельнiцтва мастацкай творчасцю; колькасць фармiраванняў з 
найменнем ”народны“, ”узорны“; колькасць праведзеных за год 
семiнараў, раённых аглядаў, фестываляў, свят (для раённых і гарадскіх 
Дамоў (Цэнтраў) культуры); удзел калектываў мастацкай творчасці ў 
абласных, рэспубліканскіх і міжнародных мерапрыемствах; 

 па пазастацыянарным абслугоўванні насельніцтва – колькасць 
выездаў, колькасць мерапрыемстваў для сельскіх жыхароў, сярэдняя 
колькасць наведванняў кожнага населенага пункта, узятага на 
пазастацыянарнае абслугоўванне; наяўнасць рэалізуемых праектаў для 
сельскіх жыхароў; 

для Цэнтраў, Дамоў рамёстваў: 
колькасць адноўленых вiдаў традыцыйных рамёстваў; колькасць 

гурткоў, выстаў, майстар-класаў і іншых мерапрыемстваў па захаванні і 
папулярызацыі традыцыйных рамёстваў; наяўнасць элементаў 
нематэрыяльна-культурнай каштоўнасці Рэспублікі Беларусь і майстроў, 
якія маюць статус народнага майстра, удзел майстроў народных 
мастацкіх рамёстваў у абласных, рэспубліканскіх і міжнародных 
конкурсах, выставах; 

для бiблiятэк: 
чытальнасць, абарачальнасць, наведвальнасць; колькасць чытачоў i 

выдачы на аднаго работнiка, занятага абслугоўваннем насельнiцтва, 
колькасць аматарскiх аб'яднанняў, клубаў па iнтарэсах; наяўнасць 
рэалізуемых мэтавых праграм і творчых праектаў; колькасць культурных 
мерапрыемстваў і іх запатрабаванасць (сярэдняя колькасць наведванняў 
на адным мерапрыемстве), удзел у абласных і рэспубліканскіх 
мерапрыемствах; 

 па пазастацыянарным абслугоўванні насельніцтва – колькасць 
выездаў, сярэдняя колькасць наведванняў кожнага населенага пункта, 
узятага на пазастацыянарнае абслугоўванне, колькасць карыстальнікаў, 
чытальнасць, наведвальнасць; 

для музеяў: 
наяўнасць творчых музейных праектаў, колькасць музейных рэчаў, 

прайшоўшых музейную інвентарызацыю, у разліку на аднаго творчага 
супрацоўніка; навуковая апрацаванасць калекцый (з указаннем 
выдадзеных каталогаў як у друкаваным, так і электронным выглядзе 
альбо падрыхтаваных да выдання); колькасць выстаў, падрыхтаваных і 
праведзеных за справаздачны год на аснове фондавых калекцый; 
колькасць праведзеных экскурсій на аднаго супрацоўніка; колькасць 
праведзеных культурна-адукацыйных мерапрыемстваў на аднаго 

супрацоўніка; удзел навуковых супрацоўнікаў у навукова-практычных 
канферэнцыях за справаздачны год; ацыфроўка музейных экспанатаў 
(працэнт ад асноўнага фонду); наяўнасць навуковых і навукова-
папулярных (краязнаўчых) публікацый (выступленняў у сродках масавай 
інфармацыі); 

для музычных школ, школ мастацтваў:  
наяўнасць творчых праектаў па эстэтычным развіцці навучэнцаў,  

захаванне кантынгенту; працэнт адлічэнняў навучэнцаў, уключаючы 
выпускныя класы; працэнт ахопу навучэнцамі школьнага ўзросту                          
(1 – 9 класы); выніковасць дзейнасці ўстановы адукацыі (наяўнасць 
творчых калектываў, актыўнасць у конкурсах, фестывалях, канцэртнай 
дзейнасці, паступленне ва ўстановы сярэдняй спецыяльнай адукацыі і 
іншае); ажыццяўленне вучэбна-метадычных мерапрыемстваў у рамках 
школы, раёна (горада), вобласцi; колькасць заахвочванняў прэміямі 
спецыяльнага фонду Прэзідэнта Рэспублікі Беларусь па падтрымцы 
таленавітай моладзі; 

для работнiкаў дзяржаўных устаноў культуры, устаноў адукацыі ў 
сферы культуры: 

асабістыя творчыя дасягненні, удзел у абласных, рэспубліканскіх і 
міжнародных мерапрыемствах, інавацыйныя падыходы да справы, 
распрацаваныя і рэалізаваныя творчыя праекты, наяўнасць станоўчых 
водгукаў, рэцэнзій аб праведзеных культурных мерапрыемствах, 
творчых праектах, экскурсіях, майстар-класах, распрацаваных і 
выдадзеных метадычных, інфармацыйных і іншых зборнікаў, 
адукацыйных праграм; наяўнасць падрыхтаваных удзельнікаў алімпіяд 
або творчых конкурсаў.  

10. Рашэнне аб вызначэнні пераможцаў прымаецца большасцю 
галасоў членаў абласной камісіі, якія прысутнічаюць на пасяджэнні. 

Пасяджэнне абласной камісіі лічыцца правамоцным пры наяўнасці 
не менш за дзве трэці яе складу. Пры роўным размеркаванні галасоў 
прымаецца рашэнне, за якое прагаласаваў старшыня камісіі.  

Рашэнне абласной камісіі афармляецца пратаколам, які 
зацвярджаецца намеснiкам старшынi аблвыканкама, што курыруе сферу 
культуры. 

11. Абласная камiсiя мае права прыняць рашэнне аб вылучэнні двух 
пераможцаў у адной намiнацыi ў межах сумы адной грашовай 
узнагароды або не вылучаць пераможцаў у намiнацыi, а суму грашовай 
узнагароды дадаць да адной або некалькiх iншых намiнацый. 

12. Пераможцы конкурсу ўзнагароджваюцца дыпломамi, кветкамі i 
грашовымi ўзнагародамi ў памеры: 

”Лепшая ўстанова культуры па арганізацыі пазастацыянарнага 
абслугоўвання насельніцтва“ – 50 базавых велiчынь; 

”Лепшы Цэнтр, Дом рамёстваў“ – 60 базавых велiчынь; 
”Лепшы раённы (гарадскi) Дом культуры“ – 200 базавых велiчынь; 
”Лепшы сельскi Дом культуры“ – 40 базавых велiчынь; 
”Лепшая раённая (гарадская) бiблiятэка“ – 200 базавых велiчынь; 
”Лепшая сельская бiблiятэка“ – 30 базавых велiчынь; 
”Лепшая дзiцячая бiблiятэка“ – 30 базавых велiчынь; 
”Лепшы музей (фiлiял музея)“ – 50 базавых велiчынь; 
”Лепшая музычная школа (школа мастацтваў)“ – 200 базавых 

велiчынь; 
”Лепшы майстар традыцыйных рамёстваў“ – 20 базавых велiчынь; 
”Лепшы клубны работнiк“ – 20 базавых велiчынь; 
”Лепшы музейны работнiк“ – 20 базавых велiчынь; 
”Лепшы бiблiятэчны работнiк“ – 20 базавых велiчынь; 
”Лепшы артыст фiлармонii“ – 20 базавых велiчынь; 
”Лепшы артыст тэатра“ – 20 базавых велiчынь; 
”За педагагiчныя дасягненнi“ – 20 базавых велiчынь. 
Узнагароджанне праводзiцца ва ўрачыстай абстаноўцы сярод 

работнiкаў дзяржаўных устаноў культуры і ўстаноў адукацыі ў сферы 
культуры ў кастрычнiку 2026 г. – да Дня работнiкаў культуры; сярод 
дзяржаўных устаноў культуры i ўстаноў адукацыі ў сферы культуры –              
у лютым 2027 г. 

13. Фінансаванне расходаў на правядзенне  конкурсу 
ажыццяўляецца за кошт сродкаў абласнога бюджэту, прадугледжаных 
упраўленню культуры аблвыканкама для гэтай мэты. 

  
 

 
 

 
 
 
 
 
 
 
 
 
 
 
 
 
 



                ЗАЦВЕРДЖАНА 

ІНСТРУКЦЫЯ  
аб   парадку арганізацыі і правядзення ў 
2026 годзе абласнога літаратурнага 
конкурсу імя Петруся Броўкі 

 

1. Дадзеная Iнструкцыя вызначае парадак арганізацыі і 
правядзення ў 2026 годзе абласнога літаратурнага конкурсу імя Петруся 
Броўкі (далей  – конкурс).  

2. Арганізатарам конкурсу з’яўляецца аблвыканкам. 
3. Мэты правядзення конкурсу: 

 ушанаванне памяці народнага пісьменніка Беларусі, ураджэнца 
Ушацкага раёна Віцебскай вобласці Пятра Усцінавіча Броўкі; 
 заахвочванне творчай актыўнасці літаратараў Вiцебскай вобласці; 
 павышэнне прэстыжу творчай працы ў літаратурнай сферы, 
публіцыстыцы, жанры дакументальнай прозы, краязнаўстве; 
 стымуляванне таленавітых аўтараў рэгіёна.  
 4. Конкурс праводзяцца па трох намінацыях: 

 ”Проза“ (раман, аповесць, апавяданне, эсэ, творы літаратурнай 
крытыкі, публіцыстыкі, драматургii, дзіцячая проза); 

 ”Паэзiя“ (зборнік вершаў, паэма, вершы для дзяцей); 
 ”Краязнаўчая літаратура“ (краязнаўчыя і навукова-папулярныя 

гістарычныя публікацыі, накіраваныя на папулярызацыю гісторыі 
Віцебскай вобласці, асобных раёнаў і населеных пунктаў). 
 5. Для ўдзелу ў конкурсе аўтар або калектыў аўтараў літаратурнага 
твора (далей – удзельнік) самастойна або праз працоўныя калектывы, 
грамадскія аб'яднанні, установы культуры альбо адукацыі, юрыдычных 
асоб, на якіх ускладзены функцыі рэдакцый сродкаў масавай інфармацыі, 
да 1 кастрычніка 2026 г. уключна ва ўпраўленне культуры аблвыканкама 
накіроўвае: 

кароткія біяграфічныя звесткі аб удзельніку; 
заяўку ўдзельніка або пратакол сходу працоўнага калектыву, 

пасяджэння кіруючага органа грамадскага аб'яднання, ліст установы 
культуры альбо адукацыі, юрыдычнай асобы, на якую ўскладзены 
функцыі рэдакцыі сродкаў масавай інфармацыі, аб вылучэнні ўдзельніка 
з адзнакай аб намінацыі, у якой ён прадстаўляецца; 

літаратурны твор у двух экзэмплярах; 

артыкулы, рэцэнзіі і водгукі аб літаратурным творы ў сродках 
масавай інфармацыі альбо іх копіі (пры наяўнасці). 

6. Да ўдзелу ў конкурсе дапускаюцца ўдзельнікі, якія апублікавалі 
літаратурныя творы на беларускай або рускай мове на працягу чатырох 
гадоў да моманту правядзення ці ў год правядзення конкурсу.  

Усе творы, накіраваныя ўдзельнікамі, павінны быць новымі. Для 
зборнікаў апавяданняў, п'ес, нарысаў і вершаў новыя творы, раней не 
апублікаваныя ў іншых кнігах і зборніках, павінны складаць не менш як 
50 працэнтаў ад агульнай колькасці твораў. Перавыданні раней 
апублікаваных твораў, нават пры ўнясенні ў іх змяненняў і дапаўненняў, 
не могуць быць накіраваны на конкурс. Пры наяўнасці падстаў 
літаратурны твор можа накіроўвацца камісіяй на дадатковае знешняе 
рэцэнзаванне і статыстычны аналіз твора на прадмет навізны 
прадстаўленых публікацый. 

7. Для вызначэння пераможцаў конкурсу ствараецца абласная 
камісія (далей – камісія), у склад якой уваходзіць не менш за дзевяць 
чалавек з ліку прадстаўнікоў органаў дзяржаўнага кіравання, найбольш 
аўтарытэтных літаратараў, крытыкаў, літаратуразнаўцаў, работнікаў 
культуры, грамадскіх дзеячаў. Склад камісіі зацвярджаецца 
распараджэннем намесніка старшыні аблвыканкама, які курыруе сферу 
культуры.  

8. Крытэрыямі ацэнкі літаратурных твораў удзельнікаў з'яўляюцца: 
літаратурна-мастацкі ўзровень літаратурнага твора;  
навізна літаратурнага твора;  
актуальнасць тэмы літаратурнага твора;  
наяўнасць сучасных літаратурных падыходаў да распрацоўкі тэмы;  
зацвярджэнне агульначалавечых каштоўнасцей і ідэй гуманізму.  

         9. Пераможца ў папярэднім конкурсе да ўдзелу ў конкурсе 
дапускаецца паўторна не раней чым праз 3 гады пасля атрымання 
перамогі. 
 10. Рашэнне аб вызначэнні пераможцаў прымаецца большасцю 
галасоў членаў камісіі, якiя прысутнічаюць на пасяджэнні. Пасяджэнне 
камісіі лічыцца правамоцным пры наяўнасці не менш за дзве трэці яе 
складу. Пры роўным размеркаванні галасоў прымаецца рашэнне, за якое 
прагаласаваў старшыня камісіі.  
 У выпадку ўдзелу ў конкурсе аўтара літаратурнага твора, які 
з’яўляецца членам камісіі, ён не прымае ўдзел у пасяджэннях камісіі. 
 Рашэнне камісіі аб вызначэнні пераможцаў афармляецца 
пратаколам, які зацвярджаецца намеснікам старшынi аблвыканкама, што 
курыруе сферу культуры.  

11. Пераможцу конкурсу ў дату, вызначаную ўпраўленнем культуры 

аблвыканкама, ва ўрачыстай абстаноўцы ўручаецца дыплом і 
грашовае ўзнагароджанне ў памеры 30 базавых велічынь. 

У выпадку перамогі двух або больш аўтараў у адной намінацыі, а 
таксама калектыву аўтараў кожнаму з іх прысвойваецца званне лаўрэата, 
уручаецца дыплом, а грашовае ўзнагароджанне дзеліцца паміж імі на 
роўныя долі.  

Пры адсутнасці ў адной з намінацый удзельнікаў з літаратурнымі 
творамі, якія адпавядаюць крытэрыям, абазначаным у пункце 8 дадзенай 
Інструкцыі, камісія можа прыняць рашэнне пра ўзнагароджанне аўтараў 
літаратурных твораў у адной з астатніх намінацый з выплатай двух 
грашовых узнагароджанняў у адной намінацыі. 

12. Фінансаванне расходаў на правядзенне конкурсу 
ажыццяўляецца за кошт сродкаў абласнога бюджэту, прадугледжаных 
упраўленню культуры аблвыканкама для гэтай мэты. 

 
 


